
80ko hamarkadan ateak ireki 
zituenetik gizartearen 
beharretara egokitzeko duen 
gaitasuna erakutsiz, azken 
urteetako eskaintza akademikoa 
zabaldu eta formakuntza digitala 
emango dute datorren 
ikasturtetik aurrera Bergarako 
Helduen Hezkuntzako 
Ikastetxean. Europar Batasunak 

banatzen dituen Next Generation 
izeneko funtsei esker izango da, 
Bergarako HHIko zuzendari 
Bikendi Lazkanok eta 
ikasketaburu Miren Olabek 
azaldu dutenez: "Funts horien 
helburuetako bat da arrakala 
digitalari aurre egitea, eta 
helduen hezkuntzako ikastetxeen 
bidez egin gura da hori". 

Gauzak horrela, prestatu 
dituzten informatika eta tresna 
digitalen ikastaroak doakoak eta, 
hasiera batean, 18 urte edo 
gehiago dituen edozeinentzat 
diren arren, lehentasuna izango 
dute 55 urtetik gorako 
herritarrek. 

Hogei ordenagailu eramangarri
Formakuntza digitala bi 
mailatan egongo da banatuta: 
oinarrizkoa eta altua."Gailu 
informatikoekin konfiantza 
eskuratzea da lortu gura dena", 
diote Bergarako HHIko 
ordezkariek. Teknologia 
berriekin lotuta ezagutza 
mailak askotarikoak izan 
daitezkeela jakitun, horren 
arabera sortuko dituzte taldeak: 
"Batzuk hutsetik hasiko dira, 
eta beste batzuek dagoeneko 
izango dute jakintzaren bat. 
Zenbat eta jende gehiagok 
izena eman, orduan eta talde 
gehiago eratu ahalko ditugu".

Arrakala 
digitalari aurre 
egiteko prest 
Bergarako Helduen Hezkuntzako Ikastetxean oinarrizko informatika eta 
tresna digitalen ikastaroak eskainiko dituzte 2023-2024 ikasturtean. 
Doako ikastaro horietan izena emateko epea irailaren 2an zabalduko da.

Bergarako HHI-ko zuzendari Bikendi Lazkano eta ikasketaburu Miren Olabe. 

Gailu informatikoak 
segurtasunez nola erabili, 
Internet bidez egin daitezkeen 
tramiteak nola egin, ziurtagiri 
digitalak nola lortu eta nola 
kudeatu... Horiek dira irailetik 
ekainera bitartean izango diren 
ikastaroetan landu gura dituzten 
arloetako batzuk, eta dagoeneko 
gertu dituzte horretarako 
baliabide teknikoak: "Europatik 
heldu diren funtsei esker, hogei 
ordenagailu eramangarri eta 
pantaila digital bat dituen gela 
bat egokitu ditugu. Horretaz 
gain, wifi sistema sendoa jarri 
berri dugu". Modu horretan, 
ikastaroetan parte hartu gura 
dutenek, hasiera batean, ez dute 
euren partetik ezer jarri beharrik 
izango. Era berean, Lazkanok 
eta Olabek azaldu dute nork 
bere eskuko telefonoa edo 
tableta erabili nahi badu ez 
duela horretarako arazorik 
izango. 

Bergarako HHIren eremuaren 
barruan daude Oñatiko HHI eta 
Soraluzeko HHI ere, baina 
formakuntza digitala Bergarako 
egoitzan bakarrik emango da, 

Irizar jauregian. Dena den, 
oñatiarrek eta soraluzetarrek 
ere hartu ahalko dute parte. 

Hasiera batean, ikasle 
kopuruarekin lotuta ez da 
mugarik egongo, beharren 
araberako giza baliabideen –hau 
da, irakasleen– finantzaketa 
bermatuta dagoelako. 
Ikastaroen ordutegiak, bestalde, 
zehazteke daude, horiek ere 
sortzen diren talde kopuruaren 
araberakoak izango dira eta. 

Ahalik eta jende gehienarengana 
heltzeko asmoz, formakuntza 
digitala gazteleraz izango da, 
baina euskal hiztunez bakarrik 
osatutako talderik balego, 
euskaraz eskaintzeko aukera ere 
mahai gainean dago.

Izen-ematea
Formakuntza digitalera 
bideratutako ikastaroetan izena 
emateko epea irailaren 2an 
zabaldu eta 15ean amaituko da. 
"Interesa duen edonork eman 
dezake izena; eskatzen den 
baldintza bakarra da 18 urtetik 
gorakoa izatea. Eta, noski, baita 
mundu digitalean trebatzeko 
gogoa izatea ere!", diote 
Lazkanok eta Olabek.

Izena emateko hainbat modu 
daude: batetik, epabergara.
hezkuntza.net webgunearen 
bidez egin daiteke; eta, bestetik, 
Bergarako HHIk kudeatzen 
dituen hiru zentroak dauden 
lekuetara joanda: Bergarako 
Irizar jauregira; Oñatiko 
Larraña institutura; eta 
Soraluzen, Baltegieta kaleko 8. 
zenbakian dauden lokaletara.

55 URTETIK 
GORAKOEK 
LEHENTASUNA IZANGO 
DUTE IKASTAROETAN 
PARTE HARTZEKO

HHI-K IRIZAR 
JAUREGIAN EMANGO 
DUEN FORMAKUNTZA 
DIGITALA DOAKOA 
IZANGO DA

ZORION AGURRAK

Naia
Irailaren 5ean, 8 
urte. Zorionik 
beroenak etxeko 
printsesari!

Gorka eta Eki
Abuztuaren 13an, 38 
eta 4 urte. Zorionak 
etxeko danen 
partez!

Izaro eta Markel
Uztailaren 23an eta 
30ean, 12 eta 8 
urte. Zorionak! Oso 
Ondo pasa eguna. 
Muxu potolo bat 
etxekoen partez.

Miguel Angel 
Romero Cano
Abuztuaren 1ean, 
urtebete. Zorionak! 
Maite zaitugu! 
Etxekoak. 

HILDAKOAK ETA JAIOTAKOAK

Hildakoak
Sebas Etxaniz Alkorta

ESKELAK JARTZEKO: 699 86 87 29
edo eskelak@pilpilean.eus
Hil diren herritarren eskelak, oroigarriak eta urteurrenak 
argitaratzen dira aldizkarian eta Plaentxia.eus webgunean.

Tarifak (BEZ barne):
  Arrunta: 75 € / Bazkideek 60 €
  Handia: 120 € / Bazkideek 96 €

Pil-pilean eta Plaentxia.eus: irakurrienak Soraluzen.

Urte askotarako!
Zorion itzazu lagunak eta senitartekoak; bi bide dituzu:

Internet  
Plaentxia.eus-en erabiltzailea 
sortu eta http://plaentxia.eus/
zorionagurrak helbidean sartu 
zorion agurra.
Urtebetetze egunean bertan 
argitaratuko da webgunean 
eta hilabeteko azken ostiralean 
aldizkarian.

Posta elektronikoa 
Mezua bidali zorionagurrak@
pilpilean.eus helbidera, eta 
idatzi: izen-abizenak, herria, 
urtebetetze-eguna eta nahi 
duzun testua.

